
Монгол Улсын Их Хурлын 2009 оны хаврын ээлжит чуулганы Төрийн байгуулалтын байнгын хорооны 2009 оны 5 дугаар сарын 7-ны өдөр /Пүрэв гараг/-ийн хуралдаан 12 цаг 10 минутад Төрийн ордны “Г” танхимд эхлэв.


Улсын Их Хурлын гишүүн Д.Дондог ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 21 гишүүнээс 11 гишүүн ирж, 52.3 хувийн ирцтэй байв. Үүнд:


Чөлөөтэй: Н.Алтанхуяг, Ц.Батбаяр, Э.Бат-Үүл, Ц.Баярсайхан, Ц.Мөнх-Оргил, Д.Очирбат, Х.Тэмүүжин, Н.Энхболд, Ө.Энхтүвшин
Өвчтэй: Д.Энхбат

Нэг. Нийтээр тэмдэглэх баярын болон тэмдэглэлт өдрүүдийн тухай хуульд нэмэлт оруулах тухай хуулийн төсөл /хэлэлцэх эсэх/ 

Хэлэлцэж буй асуудалтай холбогдуулан УИХ-ын Тамгын газрын Эрх зүй, хууль тогтоомжийн хэлтсийн зөвлөх Э.Эрдэнэсүрэн, Төрийн байгуулалтын байнгын хорооны зөвлөх О.Тунгалаг, референт С.Энхцэцэг, З.Нямцогт нарын бүрэлдэхүүнтэй ажлын хэсэг байлцав. 


Хуулийн төслийн талаарх төсөл санаачлагчийн илтгэлийг УИХ-ын гишүүн Ж.Сүхбаатар танилцуулав. 


Төсөл санаачлагчийн илтгэлтэй холбогдуулан УИХ-ын гишүүн С.Ламбаа, Р.Раш нарын асуусан асуултад УИХ-ын гишүүн Ж.Сүхбаатар, Н.Батбаяр нар хариулж, тайлбар хийв. 


Хэлэлцэх эсэх асуудалтай холбогдуулан С.Ламбаа, Ч.Сайханбилэг, Э.Мөнх-Очир нар санал хэлэв.

Д.Дондог: Нийтээр тэмдэглэх баярын болон тэмдэглэлт өдрүүдийн тухай хуульд нэмэлт оруулах тухай хуулийн төслийг хэлэлцье гэсэн саналыг дэмжиж байгаа гишүүд гараа өргөнө үү. 

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн С.Ламбаа УИХ-ын чуулганы нэгдсэн хуралдаанд танилцуулахаар тогтов.

Хуралдаан 12 цаг 25 минутад өндөрлөв.

Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН 

ХОРООНЫ ДАРГА 





Ө.ЭНХТҮВШИН    

Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ 







Б.ЭНХМАА
МОНГОЛ УЛСЫН ИХ ХУРЛЫН 2009 ОНЫ ХАВРЫН ЭЭЛЖИТ
ЧУУЛГАНЫ ТӨРИЙН БАЙГУУЛАЛТЫН БАЙНГЫН
ХОРООНЫ 2009 ОНЫ 5 ДУГААР САРЫН 7-НЫ 

ӨДӨР /ПҮРЭВ ГАРАГ/-ИЙН ХУРАЛДААНЫ
ДЭЛГЭРЭНГҮЙ ТЭМДЭГЛЭЛ
Д.Дондог: Хуралдаанаар нийтээр тэмдэглэх баярын тэмдэглэлт өдрүүдийн тухай хуульд нэмэлт, өөрчлөлт оруулах тухай хуулийн төслийг хэлэлцэх эсэхийг ярина.

За Ламбаа гишүүн орж ирж байна. За ингээд энэ хуулийн төсөлтэй холбогдуулаад таницуулгыг, УИХ-ын гишүүд санаачилсан хууль байгаа, Сүхбаатар гишүүн танилцуулна.

Ж.Сүхбаатар: За би товчхон танилцуулчихъя. Ер нь бол Монголчууд бол Төрийн далбаандаа их хүндэтгэлтэй ханддаг. Тэгээд харамсалтай нь бол бусад улс орнууд бол хуулиараа, Ерөнхийлөгчийн удирдлагатай улсууд бол Ерөнхийлөгчийнхөө зарилагаар Төрийн далбааныхаа өдрийг одоо тодорхойлж, тогтоогоод, тэндээ хүндэтгэл үзүүлдэг, олон түмнээрээ тэрийг бас Төрийн далбаагаа олон түмнээрээ одоо, тэр Төрийн далбаагаараа дамжуулаад төрт ёс, түүхэн уламжлалаа сурталчилж, өвлүүлэх ажлыг бол зохион байгуулдаг аа. Тэгээд бид бүхэн бол хэвлэл, мэдээллийн хэрэгслэлээр харж байсан, за өөрсдөө ч бас зарим нь харсан байх. Ер нь бол тодорхой одоо Төрийн далбааны өдрүүдийг бол тэр далбааг баталсан өдөр юм уу, үндэсний баярын өдөр, түүхэн бусад явдлууд болсон энэ өдрүүдийг сонгоод ингээд тогтоочихдог. Энүүгээрээ бол бид бүхэн бол Монголчууд одоо ингэж Төрийн далбааны өдөргүй явж болохгүй юм аа гэж товчхондоо хэлэхэд ингэж үзээд нийтээр тэмдэглэх тэмдэглэлт өдрийн хүрээнд, гэхдээ 7 дугаар сарын 10-ны өдөр ийм өдөр байхаар бол зааж байгаа юм. Тэр нь бол Төрийн далбааг баталсан анхны энэ загварын тэр өдөр нь бол 10-ны өдөр таарч байна. 

Аан нөгөө талаасаа Үндэсний баяр, наадмын өмнө тулгар төр байгуулагдсны энэ баярын арга хэмжээг тэмдэглэгдэхээс өмнөх өдөр таарч байгаа учраас нийтээр тэмдэглэх өдрийн хүрээнд одоо тэмдэглэхэд ямар нэгэн зардал, чирэгдэл гарахгүй, аан тэгээд цаашдаа Засгийн газар өөрийнхөө журмаараа тэмдэглэлт өдрийг тэмдэглэдэг хүрээндээ тэмдэглээд явах ийм бололцоотой, ийм л агуулгатай хуулийн төсөл байгаа. 

Д.Дондог: За баярлалаа. За ингээд Засгийн газар бол дэмжсэн санал өгсөн байна. За асуулттай гишүүд байна уу, танилцуулгатай холбоотой? За Ламбаа гишүүн. 

Ч.Сайханбилэг: Саналтай гишүүн байна. 

Д.Дондог: Санал хэлэх гишүүд байна уу? За Ламбаа гишүүн. Эхлээд түрүүн дурьдчихсан юм, түрүүн дурьдчихсан юм. За Ламбаа гишүүн. Дараа нь Сайханбилэг гишүүн, дараа нь Мөнх-Очир гишүүн. 

С.Ламбаа: Би үгүй ээ, үгүй би Засгийн газар дээр ч гэсэн энийг бас ярьсан юм л даа. Их Хурал дээрээ уг нь бол энийг бас шийдмээр байгаа юм. Би энэнтэй хамт юм шийдэх гээд байгаа юм л даа. 7 сарын 11-нд одоо Төрийн далбаагаа хүндэтгэдэг өдөр болоод бусад өдөр нь бол Төрийн далбаа угаасаа огт хэрэггүй ийм хачин юм руу явна. Монгол төрийн далбаа бол ерөөсөө хүн болгоны зүрх сэтгэлд өдөр бүхэн байж байх ёстой зүйл биздээ? Тэгэхээр би зүгээр энийг бол юу гэж бодоод байгаа одоо Эрдэнэбүрэн гишүүний санаачлагаар  аймаар том Төрийн далбааг тэр юунд залаад, хүлээж авдаг хүн байдаггүй, хэн ч хариуцдаггүй, тэгээд урагдаад, одоо хэд хоног л одоо уранхай намираад, хачин л юм боллоо шүү дээ. Тэгэхээр энийг нэг мөсөн одоо яаж хиймээр юм бэ гэдгийг манай энд Их Хурал шийдэх гээд байна шүү дээ. Зүгээр нэг өдөр одоо тэмдэглэдэг, тэмдэглэдэг өдөртэй байх ёстой юм уу? За би санаж байгаа юм Монгол Улсын Ерөнхийлөгчийн зарлигаар шийдлүү, энэ Төрийн далбааг гэр орон, албан байгууллага дээр хүндэтгэл үзүүлж тавьдаг, тэрэнд тохирсон хэм хэмжээтэй бас жижигрүүлсэн барьсан юм гарлуу, үгүй билүү санахгүй байгаа юм. Уг нь бол энийг чинь бол юун хүндэтгэлтэй ганц өдөр болох тухай биш, Монгол Улсын Их Хурал энийг бүр айл бүхэн залдаг, байгууллага бүхэн залдаг ийм юм руу шилжүүлээд тэрийг нь хүндэтгэл болгоод, зарлаад, хуульчилчихвал бүр мундаг юм болох юм биш үү л гэж бодоод байх юм. Ганцхан өдөр гэдгийг нээх ойхгүй байгаад байгаа юм л даа. 

Д.Дондог: За Сайханбилэг гишүүн санал хэлчихье.

Ч.Сайханбилэг: Энэ хуулийн төслийг дэмжиж байгаа юм аа зүгээр. Ямар саналтай байна вэ гэхээр ийм өдөр болохоор зөв, улс үндэсний баяр ч гэсэн их утгатай болно, тэгээд залуу үеийн хүмүүжил, элдэв эх орноороо бахархах тэр бүх зүйлүүдийг бол зөв гэж үзэж байгаа юм. 

Зүгээр нэг юм нь бид нар одоо ингээд хаанаа, одоо Туркийн Станбул хот гээд тэгэхэд бол ерөөсөө Станбул хот даяараа дүүрэн ийм том далбаанууд байдаг байхгүй юу. Шөнө гэрлээ тусгачихсан их сүртэй, ер нь бол их аятайхан, гоё байдаг. Улаанбаатар хотын дүүрэг болгонд нэг нэг далбаатай болох хэрэгтэй эхний ээлжинд. Дараа нь 21 аймгийн төв дээрээ бас нэг далбаатай болох хэрэгтэй. Аан тэгээд ер нь бол гадныхны соёл бол Төрийн далбаагаа хүндэлдэг, барьдаг. Юу манайхан чинь нэг хэсэг их хориглох талдаа бодлого нь явж байсан шүү дээ. Энэ газруудаас өөр хаана ч өргөж болохгүй, хэрэглэж болохгүй энэ тэр гээд. Тэгээд тэрийг нь нээлттэй болгоё, аан зүгээр ёс суртахууны хувьд одоо юу гэдэг юм бэ бүсэлхийнээс доошоо байж болдоггүй, эсвэл өмсөөд юу яачихаж болдоггүй. Тиймэрхүү юуг нь кодексийг нь хийж өгөөд, аан бусад юман дээр үнэхээр энийг дэлгэрүүлэх хэрэгтэй л дээ. Тийм учраас уг нь нэг болж өгдөг бол нэг арга хэмжээ болгоод, нэг жилийн төсөв дээр энэ 21 аймаг, 6 дүүргийн төсвийнх нь асуудлыг нь шийдээд, аан тэрийг нь бол төрийн бус байгууллага, одоо жишээлбэл Эрдэнэбүрэнгийн далбааг босгоход би бол гар бие оролцсон, сүүлдээ эзэнгүй явж байгаа дүүрэг хариуцах ч юм шиг, хот хариуцах ч юм шиг эзэнгүй явж байгаад, одоо Монголын залуучуудын холбоо хариуцаад явж байгаа. Энэ төрийн бус байгууллага, энэ залуучууд, оюутны байгууллагууд нь хариуцаад явахад бүрэн болж байгаа байхгүй юу. Тэгээд тойрсон арга хэмжээнүүдээ энэ төрийн бус байгууллага нь улам сайн хийдэг нэг иймэрхүү байдлаар зохицуулаад явах юм бол уул нь зөв гэж бодож байна. 

Д.Дондог: Сүхбаатар гишүүн дараа нь хэлчих. Эхлээд Мөнх-Очир гишүүн хэлчих. Хамгийн сүүлд санал нэг мөсөн. 

Э.Мөнх-Очир: Саналаа хэлчихье. Бараг төстэй л дээ. Тэгэхдээ ийм бас юу байна л даа. Бид нар нэг л юмыг зөв болгох гэхээрээ эргээд нэг явцуу юм луу нь оруулах гээд байна л даа. Юу гэхээр тэдэн ширхэг, тэнд тэр, тэр гээд зааж байдаг. Тэгэхээр миний хувьд бол юу ойлголт байна гэхээр одоо энэ нөгөө нэг Төрийн далбаа хаана, хаана ямар орон сууцанд, төр захиргааны байгууллага дээр байх уу, ийх үү гээд нэг заалтуудтай хууль байдаг шүү дээ, нэг хэрэглээний хуулин дээр нь. Тэгэхээр тэрийг бол ерөнхийдөө өөрчлөлт оруулаад, өнөөдөр Монгол залуучууд юу гэдгийн үндэсний үзлээ илэрхийлэхийн тулд заавал нэг тэр одоо юу гэдгийн нөгөө загалмай, магалмай янз бүрийн юм хэрэглэдэг биш, зөвхөн энэ төрийнхөө далбааг хэрэглэх бололцоонд нь аваачмаар байна аа. Тэгэхгүй бол нэг жагсаал хунар дээр аваад л гараад л явахаар нь болдог, болохгүй болгоод янз бүрээр хааж, хавчаад байдаггүй, үнэхээр хүн би одоо төрөө дээдэлж байна, Монгол улс гэж одоо манай ийм сайхан улс байна аа гэж өөрийгөө ойлгож л байгаа бол тэр далбаагаа ямар ч нөхцөлд аваад явж болдог, хэрэглэж байдаг тийм баймаар байгаа юм. Тэгээд энийг бол одоо зөвхөн саяын хэлдэгээр одоо юу гэдгийн тийм байгууллага хүлээж аваад, тэнд нь нэг ийм юм босгоод нэг Эрдэнэбүрэн гишүүн энийг босгосон гээд нэг тийм юм яриад байхгүйгээр зүгээр ерөөсөө сайхан, чөлөөтэй хэрэглэдэг, энэ нь бол ийм бэлэгдэл юм аа гэдгийг нь зааж өгөөд тэгээд цаадуул чинь. 

Д.Дондог: За Сүхбаатар гишүүн.

Ж.Сүхбаатар: Энэ Ламбаа гишүүний хэлж байгаа асуудал бол одоо угаасаа хуулиар зохицуулагдчихсан юм. Төрийн бэлэг тэмдгийн тухай хуулиар, дээр нь Засгийн газрын 94 оны 152 дугаар тогтоолоор энэ зөвшөөрөл олгох, дүрслэх журам эд нар гээд ингээд. Тэгээд энэ олон түмэн бол одоо манай энэ төр, улсынхаа бусад одоо тэмдэглэлт баярууд байна л даа, нийтээр тэмдэглэдэг баярууд байж байна, за мөн тэмдэглэлт өдрүүдээр ч гэсэн энэ Монгол Улсын энэ баяр ёслолынхоо арга хэмжээний хүрээнд бол төр ёсныхоо үүднээс арга хэмжээ болж байгаа учраас Төрийн далбаагаа одоо барьж оролцох, за олон улсын уралдаан тэмцээнд оролцох энэ бүгд бол нээлттэй. Энэ асуудал бол тэр асуудлаас тусдаа салгаж байгаа нь бол ер нь энэ улс үндэстнүүд бол тэр Төрийн далбаандаа яг өөрт нь яг хүндэтгэл үзүүлдэг, аан нөгөө бусад баярууд дээр бол Төрийн далбаагаа барьж, тэр арга хэмжээн дээр одоо барьж уухай одоо хашгираад, тэр олимпийн аварга төрсөн юман дээр тэр бол Төрийн далбаа руу хандаж байгаа асуудал бас биш юм байгаа юм. Тэр баяр, ёслолын арга хэмжээнд төр ёсныхоо үүднээс хүндэтгэл үзүүлэхэд Төрийн далбаагаа одоо мандуулж, тэрүүгээрээ одоо бахархаж ингэж орж байгаа юм. 

Аан энэ Төрийн далбааны хувьд бол энэ төрийн далбаа бол Монгол төрийн туг, хиур ямар түүхэн уламжлалтай байсан юм бэ, одоогийн Төрийн далбаа хэзээ батлагдсан юм бэ, ямар учир жанцантай юм бэ, тэгээд энэ төрийн далбаа гэдэг чинь Монголчуудын хүсэл эрмэлзэл юуг илэрхийлж байдаг юм бэ, тэгээд энэ төр ёсны юмыг яг тэр Төрийн далбаанд нь хандсан хүндэтгэл үзүүлж байгаа нэг талаас хүндэтгэл үзүүлж байгаа, аан нөгөө талаас энэ бас төрсөн өдөр ч гэж хэлж болохоор. Ийм л учир агуулгатай учраас яг нарийн жижигхэн ялгаа гэж ярих юм бол ийм ялгаа болж байгаа юм. Түүнээс биш мандуулахтай холбоотой бусад асуудлууд бол одооны хуулиар хангалттай, чөлөөтэй зохицуулагдчихсан байгаа юм аа. 

Тэгээд бусад улс, үндэстэн ч гэсэн ялгаагүй Төрийн далбааны өдөртэй мөртлөө бусад бүх баярынхаа арга хэмжээн дээр Төрийн далбаагаа мандуулдаг, эмгэнэл одоо тохиолдоход тэрийгээ бөхийлгөдөг. Энэ бол тусдаа асуудал. 

Д.Дондог: За ингээд гишүүд санал хэлчихлээ. Та санал хэлэх гэж байна уу, үгүй юу? За тэг Раш гишүүн хэлье гэж байна. 

Р.Раш: Юу Ерөнхийлөгчийн нэг зарлиг байх учиртай шүү дээ. Тэр юмыг хир харсан юм болоо Сүхбаатар аа?

Зүгээр нэг ийм юу байдаг л даа. Төрийнхөө сүлдэнд залбирах л гэж л ярьдаг Монголчууд, Төрийн туганд залбирна гэж ярьдаггүй шүү дээ. Тэгээд тэр юмыг бид нарт зүгээр нэг тийм хууль гаргаад, өөрчилчих ч асуудал биш байх. Тийм учраас тэр дээр үеийн ухаа нь одоо нэгэнт юм хийх гэж байгаа бол бүр тэр агуулгаар нь, одоо тэр хар, цагаан тугийг тахиж явсан, тэгээд Төрийн сүлд гэдэг нь хэзээ гарч ирсэн юм бэ, лав л ард түмний аманд бол Төрийн сүлдэндээ залбирч яваарай л гэж ингэж л аав, ээж хүртэл захиж хэлдэг шүү, туганд гэж ярьдаггүй юм аа, тэрний ялгаа юмыг нь харчих юм бол одоо болно оо. Нэгэнт юм хийх гэж байгаа бол агуулгаар нь л хиймээр байна. 

Д.Дондог: За Батбаяр гишүүн. Нямжавын Батбаяр гишүүн. 

Н.Батбаяр: Би бол санаачлагчдын нэг л дээ. Тэгээд манай гишүүд ерөнхийдөө дэмжиж байх шиг байна, баярлаж байна. Тэгэхээр ерөнхийдөө улс орон ингээд хөгжилтэй байна гэдэг бол тодорхой хэмжээгээр хүмүүс нь итгэл үнэмшилтэй байхын асуудал аа. Итгэл үнэмшилтэй байна гэх юм бол төрдөө, түмэн олондоо, эх нутагтаа гээд их олон янзаар хэлж болно л доо. Тэгээд энэ маань сүүлийн үед жаахан унаад байгаа учраас энийг өргөжүүлье, энийг арай жаахан босгоё гэдэг үүднээс нэг хэлбэр нь Төрийнхөө далбааг дээдэлье гэсэн утгаар оруулж ирж байгаа юм аа. Тэгээд энд одоо бүгдээрээ харж байгаа тэр стадион дээр байж байгаа Төрийн далбаа үнэхээрийн, яг манай гэрээс харагддаг юм л даа. Өглөө болгон ажилдаа явахдаа харж байхад сэтгэлд их өег байдаг байхгүй юу даа. Тэгэхээр орон даяар ингээд Төрийн далбаагаа хүндэлдэг учир хүмүүс ядахдаа зүгээр хараад өнгөрөхөд л сэтгэлд нь эерэг энерги, бас нэг сайхан сэтгэл төрөх юм гэсэн энэ утгаар нь агуулж байгаа. 

Саяын хэн Раш гишүүн бол харин их асуудал хөндөж байна л даа. Төрийн сүлдэндээ гэж, үнэхээр тийм. Монголчууд төрийн сүлдэндээ өглөө болгон хөгшчүүл цайгаа өргөдөг шүү дээ. Энэ ёс заншлаа бид нар бас жаахан сэргээх тал руу нь бодохгүй бол сүүлийн үед Их Хурлын гишүүд бид нар хүртэл одоо бас Төрийн сүлдээ дээдлэх юмыг үл тоогоод яваад байгаа шүү дээ. Энэ нь юугаар илэрхийлэгдэж байна гэх юм бол Төрийн сүлдээ бид нар ерөөсөө хэрэглэхгүй байгаа. Төрийн сүлд албан ёсоор Төрийн сүлд гэж байгаа, гэсэн мөртлөө бусад албан ёсны хэрэглэх зүйл дээр хэрэглэгдэхгүй байгаа. Өнөөдөр та нар бид нар өөрсдийнхөө нэрийнхээ хуудсыг аваад үздээ Их Хурлын гишүүд ээ. Их Хурлын гишүүний нэрийн хуудсан дээр Төрийн сүлд байх ёстой юм байгаа юм шүү дээ уг нь бол. Гэтэл энд соёмбо тэмдэг байгаа. Энэ бол ингээд заншил маягаар яваад байгаа, нөгөө талаасаа бид нар энд бол Төрийнхөө сүлдийг үл хүндэлсэн зүйл байгаа байхгүй юу даа. Аан яагаад ингэж хэрэглэж байгааг бид нар хэлүүлэлтгүй бүгдээрээ мэдэж байгаа учраас бид нар ярихгүй орхичихъё. Гэхдээ Төрийн минь сүлд дээшээ гээд энэ уламжлалаа дээдэлж явах асуудал зарчмын асуудал аа. Тийм утгаараа бодох юм бол магадгүй энэ Төрийн сүлдтэй холбогдуулаад, Төрийн сүлдийг их хэрэглэх асуудалтай холбогдуулаад Их Хурлын гишүүдийн нэрийн хуудас болон бусад дагалдах бичиг баримтуудад дандаа Төрийн сүлд нь байдаг юмаа бодох ёстой. Хэрвээ Төрийн сүлдээ өөрчлөх шаардлагатай гэж үзвэл өөрчлөх хэрэгтэй. Тэгж байж нэг тийшээ болгохгүй бол Төрийн сүлдээ нэгэнт албан ёсны Төрийн сүлддээ бас ач холбогдол бага өгөөд байгаа нь бид нарын бас буян заяанд буруугаар нөлөөлөөд ч байгаа юм билүү дээ. Энэ талаас нь бодох бас цаг болчихсон байх аа гэж цэгцэлж байна. 

Д.Дондог: За тэгэхээр Төрийн тугтай холбоотой асуудлыг өнөөдөр хэлэлцлээ. Төрийн далбаатай холбоотой асуудлаар гишүүд өнөөдөр гишүүд бол санал гаргаж байна. Төрийн сүлдний асуудлыг дараа нь одоо өөр агуулгаас нь ярина аа гэвэл гишүүд дахиад юм боловсруулаад, судлаад, боловсруулаад, санал гаргаад ингээд одоо хуулийн төсөл ч байдаг юм уу тийм ээ өргөн бариад, тогтоолын төсөл ч юм уу өргөн бариад, бид нар өөрсдийнхөө хэрэглээнээс эхлэх ийм юмыг бол хийж болно оо гэж ингэж бодож байна. 

Ингээд гишүүдийн хэлсэн саяын саналуудыг дүгнэлтэнд нилээн сайн тусгая. Ингээд гишүүд хэрвээ хэлэлцэх эсэхийг дэмжээд ороод ирвэл хэлэлцүүлгийн явцад бас зарим нэг юман дээр одоо тэр аймаг, суманд байх уу, яах уу гээд яриа гарч байна, эд нарыг бас тодруулж заахаар юм байвал тодруулаад заах боломжтой гэж ингэж үзэж байна аа. 

Ингээд нийтээр тэмдэглэх баярын болон тэмдэглэлт өдрүүдийн тухай хуульд нэмэлт оруулах тухай хуулийн төслийг хэлэлцэх эсэхийг дэмжье гэсэн томъёололоор санал хураалт явуулж байна. Дэмжиж байгаа гишүүд гараа өргөнө үү. Арван нэгэн гишүүн байгаа. 

Арван нэгээс арван нэг. За ингээд гишүүд санал нэгтэй дэмжлээ. Илтгэгч нь. Энэ чинь хэлэлцэх эсэх юм чинь тэгж болохгүй шүү дээ, тэгж болохгүй. За хэн илтгэх вэ? За Ламбаа гишүүн илтгэчихье гэж байна. 

За ингээд өнөөдрийн Байнгын хорооны хуралдаан дууслаа. Түрүүний Сайханбилэг гишүүн, Одхүү гишүүн энэ тэрийн гаргасан саналын дагуу ер нь ирцийг цааш нь мэдээлж, ялангуяа хэвлэлээр гаргахдаа бол байнга ирдэг одоо хүмүүс ч бай, хэн ч бай үе үеийн ганцхан өдрийн ирц гаргаад нэмэр байхгүй ээ. Үнэхээр гаргая гэж байгаа бол бүр сараар нь хагас жилээр нь багцалж байгаад гарга. Эсвэл одоо тэр хуралдаан өөрчилсөн барьсан өдрийн ирцийг тавьчихаар чинь үнэхээр одоо тэр хүн чинь мэдээгүй явж байдаг юм уу, өөр ажил зохион байгуулчихсан байвал яг нэг ёсондоо бол сонгогчдынхоо дунд бас эвгүй байдалд орж, одоо хэлмэгдэнэ шүү дээ. Тэгээд тэрийг бас манай ажлын аппаратынхан би бас Байнгын хороон даргад ирэхээр нь хэлье, Тамгын газрынханд бас дуулгая. Ингээд бас тэр учир зүйг нь олж тавьж байхгүй бол бас нэг яах аргагүй хүндэтгэлгүй асуудал болно оо гэдгийг хэлчихье. Ингээд хүрэлцэн ирсэн Та бүхэнд баярлалаа.             

  Хуралдаан 12 цаг 25 минутад өндөрлөв. 

Соронзон хальснаас хянаж буулгасан: 

Хуралдааны тэмдэглэл хөтлөгч 

